
ૐ કવીશ્વર નમસ્તુભ્યં હવ્યકવ્યવિદાં વર ।
ઉપાસક સરસ્વત્યા મૃતસઞ્જીવનપ્રિય॥ ૧॥
દૈત્યપૂજ્ય નમસ્તુભ્યં દૈત્યેન્દ્રશાસનાકર ।
નીતિશાસ્ત્રકલાભિજ્ઞ બલિજીવપ્રભાવન॥ ૨॥
પ્રહ્લાદપરમાહ્લાદ વિરોચનગુરો સિત ।
આસ્ફૂર્જજ્જિતશિષ્યારે નમસ્તે ભૃગુનન્દન॥ ૩॥
સુરાશન સુરારાતિચિત્તસંસ્થિતિભાવન ।
ઉશના સકલપ્રાણિપ્રાણાશ્રય નમોઽસ્તુ તે॥ ૪॥
નમસ્તે ખેચરાધીશ શુક્ર શુક્લયશસ્કર ।
વારુણ વારુણીનાથ મુક્તામણિસમપ્રભ॥ ૫॥
ક્ષીબચિત્ત કચોદ્ભૂતિહેતો જીવરિપો નમઃ ।
દેવયાનીયયાતીષ્ટ દુહિતૃસ્થેયવત્સલ॥ ૬॥
વહ્નિકોણપતે તુભ્યં નમસ્તે ખગનાયક ।
ત્રિલોચન તૃતીયાક્ષિસંસ્થિત શુકવાહન॥ ૭॥
ઇત્થં દૈત્યગુરોઃ સ્તોત્રં યઃ સ્મરેન્માનવઃ સદા ।
દશાદૌ ગોચરે તસ્ય ભવેદ્વિઘ્નહરઃ સિતઃ॥ ૮॥
સોમતુલ્યા પ્રભા યસ્ય ચાસુરાણાં ગુરુસ્તથા ।
જેતા યઃ સર્વશત્રૂણાં સ કાવ્યઃ પ્રીયતાં મમ॥ ૯॥
ઇતિ શુક્રસ્તોત્રં સમ્પૂર્ણમ્ ।

